
NATALE 2021 
(DIARIO POSTUMO DI UN BUE ANONIMO) 

 
‘Pena finì la scéna som butà là bel quiet 

A vede’ de tirà press on bel sognet… 

Quand s’è ‘vert la porta e du sposin 

S’hin cascià dent de pressa col so asnin 

Che ‘péna l’ha butà l’oecc sora ‘l me fen 

El s’è cascià là de corsa per fass el pien. 

Mi, anca per doer d’ospitalità, 

Per on quei moment l’ho lassà fa.  

Ma quand c’ho vedù la sua fam esagerada 

M’è vegnù ‘l nervos, me som drizzà in pè 

E g’ho pestà de gust ‘na grand cornada 

Centrandol giust propi in sul dedré. 

La bruta bestia la s’è rivoltada! 

E la m’ha sparà sul mus ‘na gran pesciada. 

L’è stà inscì ch’emm comincià a bozzà 

A ciapass a cornad e pesciad a tut’andà. 

E sarissom andà avanti sin a la fin 

S’avessom no sentù in canton frignà on Bambin 

Fassà su e poggià su la paja, pien de fregg 

Ch’el gh’eva ross la facia e fin i orécc.  

E i so Gent ch’el guardaven e finiven pu 

De fagh tanti cocol e basal su 

Intant ch’el ciamaven per nom: me car Gesù! 

Num, do gran besti, s’emm guardà ‘doss 

Che bisognava vess propi scemi a s’cepass i oss! 

E a vedé quel Fagotin ch’el frignava 

Per el fregg e’l vent che dent el bofava 

Semm metù ‘drè anca num a bofagh adoss 

A vedé de scaldà col fià i so quatr’oss. 

 

Adess: me disarì che me som insognà 

Ma mi ve’l giuri: l’è la pura verità: 

Mi l’ho vedù quel caro Bambin 

Dervì i ogitt, sorid e mandam tanti basin. 

 

Morale: Pace in Terra alle “bestie” di buona(?) volontà 

P.S. CHI VUOL CAPIRE CAPISCA. 
 

Don Arnaldo 


